
Stødd:

!!! Haldarar

og boða frá, leygardag tó frá kl. 
11.00­13.00

Uppseting/prent:
Uppseting: Sosialurin
Prent: Prentmiðstøðin
Útgevari:
Sp/f Sosialurin
Avgreiðsla: 
Mán.­frí. 8­16
Tórsgøta 1, 100 Tórshavn
Tel. 341800, Fax  341801
Postadressa:
Postboks 76, 110 Tórshavn
E-mail:
post@sosialurin.fo
lysing@sosialurin.fo
lysingartorg@sosialurin.fo
varp@sosialurin.fo

Blaðið verður prentað 
mánadag­fríggjadag klokkan 1330

Løntakarafeløgini eru nú farin at gera vart við 
seg í sambandi við príshækkingarnar. Samtak 
vísir á, at brúkaraprístalið fyri annan ársfjórðing 
í ár er komið upp á 116,4. Hagstovan upplýsir, at 
tað  framvegis er prísvøksturin á brennievni og 
matvørum, sum elvir til hækkað prístal. Prísurin 
á brenniolju til húsarhald er hækkaður 20,2% 
, og allir matvørubólkar eru dýrkaðir henda 
ársfjórðingin. Samanlagt eru matvøruprísirnir í 
handlum farnir 2,1% upp, móti prísunum fyrsta 
ársfjórðingi, har vøksturin var 1,3 %. Sostatt 
nærkast vit eini støðu, sum skjótt kann allýsast 
sum dýrtíð. Tað hevur gjøgnum seinastu hundrað 
árini verið politisk siðvenja at seta í verk tiltøk 
til tess at verja tey lægstløntu og pensjonistar 
móti avleiðingum av dýrtíð. Eitt vælkent dømi 
um hendan politikk er prístalsreguleringin av 
tímalønum og starvsmannalønum, sum kom í 
gildi undir øðrum heimsbardaga. Hendan skipan 
var í sjeytiárunum avtikin av samgonguni millum 
Javnaðarflokkin, Fólkaflokkin og Tjóðveldi við tí 
grundgeving, at hon var darvandi fyri vinnuna. 
Eitt annað tiltak frá tí skeiðinum er oljugjaldið, 
ið kom sum eitt úrslit av oljukreppuni í 1973. 
Upprunaliga var ætlanin, at inntøkurnar frá 
hesum gjaldi skuldu fara í grunn til fígging 
av alternativum orkukeldum, men hetta gjald 
endaði í landskassanum og er síðan farið til 
rakstur.

Einhvør demokratisk stjórn hevur ábyrgd av 
vælferðini hjá øllum sínum borgarum og um 
okkara leiðir átekur einhvør stjórn sær hesa 
ábyrgd. Eitt fólkavalt stýri kann ikki loyva 
sær at sita hendur í favn, meðan dýrtíð máar 
støðið undan vælferðini hjá stórum pørtum 
av borgarunum. Í Danmark t.d. hevur stjórin 
í sambandi við eina endurskoðan av skatta- 
og avgjaldskipanini greitt meldað út, at tær 
sterkastu herðarnar skulu bera tær tyngstu 
byrðarnar. Hetta er eitt alment viðurkent 
vælferðarprincipp, sum sjálvt ein erkaliberal 
stjórn sum tann danska tekur undir við. Tað er 
tí ein spurningur, hvussu leingi okkara stjórn 
kann loyva sær at venda blinda eygað til teir 
trupulleikar, sum standast av dýrtíðini. Hetta er 
eitt øki, sum í hvussu so er ikki kann latast til 
frælsu marknaðarkreftirnar at greiða. Dýrtíðin 
kann skjótt gerast ein álvarsamur politiskur 
trupulleiki hjá landsstýrissamgonguni. Vit 
nærkast eini støðu, hvar fakfeløgini fara at krevja 
nýggjar lønarsamráðingar, ja, eitt hitt størsta 
felagið hevur longu signalerað nýggj lønarkrøv. 
Hetta merkir ófrið á arbeiðsmarknaðinum, 
nakað ið bert kann koma illa við hjá vinnuni. 
Samtak kemur við nøkrum vælmeintum ráðum til 
landsins myndugleikar. Mælt verður til, at lækka 
MVG á matvørum og at avtaka oljugjaldið. Eisini 
verður mælt til at gera nakað við skattastigan 
fyri lønir omanfyri 400.000 kr. Hetta eru vælmeint 
og áhugaverd uppskot, sum samgongan eigur at 
umhugsa í størsta álvara

Allir borgarar í Føroyum 
eiga at hava somu rættindi 
til at virka á arbeiðsmark­
naðinum. Eingin eigur at 
vera útihýstur vegna skerd­
an førleika ella brek. Ar­
beiðsmarknaðurin eigur at 
vera háttaður soleiðis, at til 
ber at fáa tey í starv, sum 
ein ynskir. Tey starvsfólk, 
sum í styttri tíð gerast óar­
beiðsfør, eiga at varðveita 
tilknýtið til arbeiðsmarkn­
aðin. 

Hetta er nakað av tí, sum 
Ráðið fyri brekað metir 
vera sera umráðandi, til tess 
at Føroyar kunnu kalla seg 
eitt framkomið og vælvirk­
andi samfelag. Okkum tørv­
ar leiðreglur á arbeiðspláss­
um, soleiðis at bæði arbeiðs­
gevari og arbeiðstakari vita, 
hvat tey skulu gera, tá ar­
beiðstakarar vegna sjúku 
ella brek ikki eru førir fyri 
at røkja arbeiðið fult út í 
styttri ella longri tíð.

Tað privata frammanfyri 
Á privata arbeiðsmarknað­
inum hava partarnir longu 
gjørt eitt protokollat um 
rúmliga arbeiðsmarknaðin. 
Hesar ásetingar eru nakað 
leysar í orðingunum, tó at 
tær eru tekin frá arbeiðsgev­
ara og arbeiðstakara um at 
lata upp, soleiðis at øll 
kunnu bjóða sína arbeiðs­
megi fram, og øll fáa møgu­

leika fyri at koma í starv, 
har hetta er í boði. Arbeiðið 
at gera ásetingarnar meiri 
ítøkiligar er farið í gongd, 
og tað er at fegnast um.

Leiðreglur til tað 
almenna
Á almenna arbeiðsmarknað­
inum finnast ongar áseting­
ar um rúmliga arbeiðs­
marknaðin enn. Vit vita, at 
tað eru fólk við viðkomandi 
førleikum, sum ikki halda 
seg til, tí arbeiðsplássini 
ikki eru innrættað til teirra. 
Tað kunnu vera trappur, 
innrætting, arbeiðstíðir o.
a., sum forða fólki við skerd­
um førleika at virka á sama 
grundarlagi sum onnur. Tað 
almenna eigur sum skjótast 
at lata arbeiðsmarknaðin 
upp fyri fólki við skerdum 
førleika. Øll vilja geva sítt 
íkast til samfelagið og vera 
partur av einum livandi fe­
lagsskapi.

Starv.fo
Á starv.fo kunnu øll skráseta 
seg og fáa vegleiðing um 
størv – eisini fólk við skerd­
um førleika. Skipanin verð­
ur umsitin av ALS. Hettar 
fegnast Ráðið fyri brekað 
stórliga um. Um dagarnar 
er nýggi portalurin arbeidi.
fo eisini komin, har arbeiðs­
takarar eisini kunnu skrá­
seta seg. 

Øll kunnu gera okkurt
Brúk er fyri øllum hondum 
á arbeiðsmarknaðinum. 
Tey, sum hava mist tilknýtið 
til arbeiðsmarknaðin, ella 
als ikki hava verið á arbeiðs­
marknaðinum, eiga, í tann 
mun tað ber til, at fáa møgu­
leikan at arbeiða. Men tað 

eru ikki einans reglur, ið 
mangla. Hugburður hevur 
sera nógv at siga eisini og 
ein jaligur hugburður bæði 
hjá teimum, sum hava skerd­
an førleika, og hjá arbeiðs­
plássum kann gera, at vit 
koma langt ávegis.   

Ráðið fyri brekað

Fakta:

Ráðið fyri brekað vísir til landsstýrismannin í almanna- og 
heilsumálum

Forkvinna er Barbara á Tjaldrafløtti
Marjun S. Olsen, Vestmanna, umboðar Føroya 
kommunufelag
Steinbjørn Jacobsen, Klaksvík, umboðar 
Kommunusamskipan Føroya
Uni Rasmussen, Søldarfjørður, umboðar MBF
Leila Solmunde, Fuglafjørður, er sum formaður í MBF limur í 
ráðnum
Kristianna Sjóvará umboðar Løgmansskrivstovuna
Jan Simonsen umboðar Almanna- og heilsumálaráðið
Hallbera F. West frá Almanna- og heilsumálaráðnum er 
skrivari í Ráðnum fyri brekað
 

Ráðið fyri brekað er ráðgevandi í málum viðvíkjandi 
brekaðum. 

Ráðið fyri brekað skal:
geva landsstýrinum ráð í øllum almennum málum, sum 
hava týdning fyri viðurskiftini hjá brekaðum í Føroyum, og 
geva øðrum almennum myndugleikum ráð í málum, sum 
nema við livikor teirra brekaðu við atliti til at tryggja, at tað 
verður víst umhugsni til brekað í allari samfelagsráðlegging 
av sínum eintingum seta fram uppskot til fremjan ella 
broytingar innan umrøddu øki og 
fylgja við og meta um viðurskiftini hjá brekaðum fólki í 
Føroyum, eisini tá um fyribyrging ræður.

Rúmligur arbeiðsmarknaður

Eg sum avvarðandi hjá 
sklerosuraktum eri milt 
sagt í sjokk, hvat hugsa tit 
fyri tykkum, høgtvirdu?? 
menn og kvinnur í løgtingi 
og í landsstýri??

Liva vit í ár 2008?
Liva vit í einum fram­

komnum Føroyum?
Vit, sum hava sklerosu 

tætt at lívinum, vita, hvat 

sjúkan kann gera við 
likamið, vit vita eisini hvat 
undur heilivágurin kann 
gera og vit vita so 
sanniliga, hvat hann kostar, 
og tað er ikki lítið.

Er tað virkuliga mein­
ingin, at allir føroyingar, 
sum raktir eru av sklerosu, 
har heilivágurin virkar, 
skulu flyta av landinum, 
fyri at fáa hjálp?? og teir, 
sum ikki hava orku at flyta, 
bara hava eitt at síggja 
fram til: Ein rullistól og 
óhjálpni???

Hvat kostaði Uttanríkis­
ráðið hjá Høgna??

Hvat kostaði Lógar­
málaráðið hjá Helenu??

Nei, eg bara spyrji. Vit, 
sum avvarðandi, standa 
bangin og rista í okkara 
grundvølli.

Og hvar er løgmaður í 
øllum hesum ørskapi??

Er hetta prísurin fyri 
loysingina, so var betur um 
hendan samgongan takkar 
av og leggur kongin, tí, um 
vit reka væl virkandi 
familjur við børnum av 

landinum, ja, so verða 
Føroyar eitt sera fátækt 
land og eitt ógvuliga 
ólukkuligt fólk.

Haldi erlig talt, at nú má 
onkur?? skera ígjøgnum og 
steðga ørskapinum. Vit 
hava ikki ráð at missa 
meiri ungfólk/familjur.

Minnist til, at sum tit 
laða tykkara varðar, verða 
tit mintir.

Hava vit ráð til 3 
sjúkrahús???

Er hetta prísurin fyri loysing???
ANN 
MIKKELSEN


